
Taflen Wybodaeth Canolfan Brofi i Blant (6-9 oed)
I'w dangos a'i darllen gan y rhiant/gofalwr os oes angen

Hoffem dy wahodd i gymryd rhan mewn astudiaeth ymchwil. Dy ddewis  di yw hyn! Mae'r astudiaeth yn ymwneud â  choronafeirws  neu COVID-19. Rydyn ni eisiau gwybod pa brofion yw'r gorau i helpu i atal yr haint rhag lledaenu. 

Os wyt ti eisiau cymryd rhan, byddi di’n cael un neu ddau swab ychwanegol o dy drwyn neu dy geg . Darn o wlân cotwm ar ddiwedd ffon yw swab, sy'n mynd y tu mewn i gefn y geg neu'r trwyn am ychydig eiliadau. Dyw hyn ddim yn boenus ond efallai byddi di’n teimlo ychydig yn anghyfforddus. 

Rydym wedi cynnwys  llawer o wybodaeth i helpu ateb unrhyw gwestiynau a allai fod gennyt ti neu dy fam, tad neu ofalwr. Gelli di ofyn i'r ymchwilydd os oes gennyt ti ragor o gwestiynau neu os nad wyt ti'n deall yr wybodaeth. 
[image: ]
Ein masgot RAPTOR - yn dal swab!

Cyn dechrau
Rydym yn gofyn i ti a hoffet ti a dy deulu gymryd rhan mewn astudiaeth ymchwil. Cyn penderfynu a hoffet ti gymryd rhan, mae'n bwysig iawn dy fod ti'n deall beth yw pwrpas yr astudiaeth hon a pham rydym yn ei chynnal. Darllen y daflen hon yn ofalus. Os yw rhywbeth yn aneglur, neu os oes gennyt ti gwestiynau, gofyn i dy rieni neu dy ofalwr dy helpu, neu gofyn i ni ac fe wnawn ni egluro.
[image: Book2]
Beth yw astudiaeth ymchwil? 
· Mae astudiaeth ymchwil yn ffordd i wyddonwyr ddysgu a yw prawf newydd yn gweithio neu beidio.

Pam mae'r astudiaeth hon yn cael ei chynnal? 
· Mae'n debyg dy fod wedi clywed am y coronafeirws (neu COVID-19) yn y newyddion yn ddiweddar oherwydd bod llawer o bobl yn sâl.  Mae angen i feddygon wybod pwy sydd â'r feirws a phwy sydd heb ei heintio, fel eu bod nhw'n gwybod pwy allai fod angen triniaeth.
· Gall coronafeirus wneud i ti beswch. Efallai y bydd gennyt ti wres uchel hefyd. Efallai byddi di hefyd yn colli dy synnwyr o arogl neu flas. Gall llawer o germau eraill wneud yr un peth, felly dydym ni ddim yn gwybod beth sy'n gwneud i ti deimlo'n sâl heb brawf.
· Gallwn ni brofi am coronafeirws mewn llawer o wahanol ffyrdd. Mae'r rhan fwyaf o brofion yn dechrau trwy roi swab - ychydig o wlân cotwm ar ffon - i mewn i dy drwyn neu dy geg. Efallai y bydd yn rhaid i ni aros ychydig funudau neu ychydig ddyddiau i gael y canlyniadau. Dydym ni ddim yn gwybod a yw'r gwahanol brofion hyn i gyd yn rhoi'r un ateb - fe ddylen nhw! Dyma beth rydym ni'n ceisio'i ddarganfod.  


[image: Cyfarfod]Pam ydych chi wedi gofyn i fi gymryd rhan?
Mae dy deulu neu dy feddyg yn meddwl y gallai fod coronafeirws arnat ti.

A yw'r astudiaeth hon yn iawn i mi ei gwneud?
Mae'r astudiaeth hon wedi'i gwirio gan lawer o bobl i sicrhau ei bod yn ddiogel i ti gymryd rhan.

Oes rhaid i mi gytuno?
Na, dim o gwbl. Mae i fyny i ti! Mae’n iawn i ti ddweud os nad wyt ti am ymuno. Fydd neb yn grac. Ni fydd yn newid y ffordd y bydd unrhyw un yn gofalu amdanat ti.   

Beth fydd yn digwydd i mi os bydda i’n cymryd rhan?
1) Yn gyntaf bydd dy fam, tad neu ofalwr yn dy helpu i ateb rhai cwestiynau. Byddwn ni hefyd yn gofyn i dy fam, tad neu ofalwr ateb rhai cwestiynau eu hunain. Mae hyn er mwyn gwneud yn siŵr bod pawb ohonoch chi'n deall am yr astudiaeth ac yn hapus i fwrw ymlaen. Mae’n iawn i ti newid dy feddwl ynglŷn â chymryd rhan yn yr astudiaeth yn nes ymlaen. Dweda wrth dy fam, tad neu ofalwr.  
2) Nesaf, byddwn ni’n gofyn i ti roi swab i ni o dy drwyn neu dy geg. Mae'r swab yn mynd i gefn y geg ac yna rydyn ni'n ei symud o gwmpas am ychydig eiliadau. Fydd hyn ddim yn boenus ond efallai byddi di’n teimlo ychydig yn anghyfforddus, neu'n tisian. Efallai bydd y meddyg neu’r nyrs yn dy helpu gyda hyn.  Bydd hwn yn cael ei anfon i'r labordy i gael ei brofi i weld a oes coronafeirws arnat ti.
3) Efallai byddwn ni’n gofyn i ti am swab arall o'r geg, trwyn neu wddf. Efallai byddwn ni’n gofyn i ti am ychydig o boer. Fydd hyn ddim yn boenus, chwaith. 
4) Byddwn ni’n gofyn i dy rieni neu ofalwr sut rwyt ti'n teimlo dros yr wythnosau nesaf a byddwn ni’n edrych ar dy gofnodion iechyd.

A fydd y meddygon neu'r nyrsys yn gwisgo mygydau?
[image: ]Bydd pawb a weli di wyneb yn wyneb wrth gymryd rhan yn yr astudiaeth hon yn gwisgo dillad diogelu. Bydd hyn yn cynnwys ffedog, menig a mwgwd.

A fydd cymryd rhan yn yr astudiaeth hon yn fy helpu?
Bydd yr astudiaeth yn ein helpu ni i benderfynu pa brofion ar gyfer coronafeirws sy'n gweithio orau. Gallai hyn fod yn bwysig iawn wrth helpu i atal lledaeniad coronafeirws yn y dyfodol. 

[image: ]Beth os oes coronafeirws arna i?
Bydd meddyg neu nyrs yn trafod hyn gyda dy fam, tad neu ofalwr. Mae'n debygol na fydd angen unrhyw driniaeth arnat ti oherwydd mae'r rhan fwyaf o bobl yn gwella ar eu pennau eu hunain. Byddwn yn dweud wrthyt ti fod angen i ti a dy deulu aros gartref a pheidio â gweld neb arall am ychydig. Fel hyn, fyddwch chi ddim yn rhoi coronafeirws i neb arall.  

Beth sy'n digwydd pan ddaw'r astudiaeth ymchwil i ben?
Byddwn ni’n casglu'r holl wybodaeth a bydd canlyniadau'r astudiaeth yn cael eu cyhoeddi fel y gall pobl eraill ddarllen amdani. 

[image: Woman]
A fydd unrhyw un arall yn gwybod fy mod yn gwneud hyn?
Ni fydd neb arall yn gwybod dy fod ti wedi cymryd rhan.

Beth os nad ydw i am gymryd rhan yn yr ymchwil ragor?
Dweda wrth dy rieni, dy ofalwr neu'r ymchwilydd. Fydd neb yn grac gyda ti. 

Beth sy'n digwydd i'r hyn y mae'r gwyddonwyr yn ei ddarganfod?  
[image: ]Bydd y gwyddonwyr yn dweud wrth feddygon a nyrsys beth maen nhw wedi'i ddarganfod i'w helpu i benderfynu pa brofion sydd orau i'w defnyddio i ddarganfod a oes coronafeirws ar rywun.  

Beth os bydda i eisiau cwyno am yr astudiaeth?
Os hoffet ti gwyno galli di neu dy fam, tad neu ofalwr siarad â thîm yr astudiaeth.

Sut alla i ddarganfod mwy am yr astudiaeth hon?
Os oes gennyt ti unrhyw gwestiynau am yr astudiaeth hon, gofyn i dy fam, tad neu ofalwr a gallan nhw gysylltu â thîm yr astudiaeth. 

Diolch am ddarllen hwn ac ystyried a wyt ti am gymryd rhan. 

